
Annotatsiya. Maqolada karyer ekskavatori cho‘mich tishlarining dinamik yuklanish sharoitida abraziv 

yemirilish jarayoni tadqiq etilgan. Qazish jarayonida cho‘mich tishlariga ta’sir etuvchi kontakt bosimi, 

ishqalanish kuchlari, abraziv zarrachalar va dinamik yuklamalarning yemirilish intensivligiga ta’siri 

tahlil qilingan. Tish profili bo‘ylab ajratilgan xarakterli uchastkalarda yemirilish miqdorining notekis 

taqsimlanishi aniqlanib, eng yuqori yemirilish kesuvchi qirra va unga yaqin kontakt zonalarida yuzaga 

kelishi asoslangan. Eksperimental natijalar asosida yemirilish jarayonining tish uzunligi bo‘ylab 

o‘zgarishini ifodalovchi ikkinchi darajali regressiya modeli ishlab chiqilgan. Modelning statistik 

ko‘rsatkichlari uning tajriba natijalariga yetarli darajada mos kelishini ko‘rsatgan. Olingan natijalar 

cho‘mich tishlarining eng ko‘p yemiriladigan qismlarini aniqlash, ularni lokal mustahkamlash, himoya 

qoplamalaridan foydalanish, xizmat muddatini prognozlash hamda ekskavator ishchi organlarining 

ekspluatatsion ishonchliligini oshirish uchun amaliy ahamiyatga ega. 

Kalit so‘zlar: karyer ekskavatori, cho‘mich tishi, abraziv yemirilish, dinamik yuklanish, kesuvchi qirra, 

yemirilish intensivligi, tog‘ jinsi abrazivligi, regressiya modeli, xizmat muddati. 

Аннотация. В статье исследован процесс абразивного износа зубьев ковша карьерного 

экскаватора в условиях динамического нагружения. Проанализировано влияние контактного 

давления, сил трения, абразивных частиц и динамических нагрузок, возникающих в процессе 

Kirish. Ochiq usulda foydali qazilmalarni 

qazib olish jarayonlarida karyer gidravlik 

ekskavatorlari asosiy texnologik uskunalardan biri 

hisoblanadi. Ushbu mashinalar kon ishlarida tog‘ 

jinslarini massivdan ajratib olish, qazish, 

cho‘michga to‘ldirish va transport vositalariga 

ortish kabi muhim texnologik operasiyalarni 

bajaradi. Karyer ekskavatorlarining ish unumdorligi 

va ekspluatasion samaradorligi, birinchi navbatda, 

ularning ishchi a’zolari konstruksiyasi va 

ishonchliligiga bog‘liq. Shu sababli cho‘mich 

tishlari va kesuvchi elementlarning ishlash sharoiti, 

yemirilish mexanizmi va xizmat muddatini 

o‘rganish konchilik sanoatida muhim ilmiy-amaliy 

vazifalardan biri hisoblanadi.Karyer ekskavatorlari 

ekspluatasiya jarayonida og‘ir sharoitlarda ishlaydi. 

Qazish vaqtida cho‘mich tishlari tog‘ jinslari bilan 

bevosita kontaktda bo‘lib, yuqori dinamik va statik 

yuklamalar ta’sirida bo‘ladi. Bu holat kesuvchi 

elementlarning intensiv abraziv yemirilishiga olib 

keladi. Manbada keltirilgan ma’lumotlarga ko‘ra, 

kon mashinalaridagi harakatlanuvchi qismlarning 

80–90 % gacha bo‘lgan nosozliklari yemirilish 

jarayonlari bilan bog‘liq. Natijada mashinaning 

ishonchliligi pasayadi, ekspluatasiya xarajatlari 

ortib boradi va texnologik jarayonlarning 

samaradorligi kamayadi [1-4]. 

Karyer ekskavatorlari cho‘mich tishlarining 

 

величины износа по характерным участкам профиля зуба и обосновано, что максимальный износ 

формируется в области режущей кромки и прилегающей к ней контактной зоны. На основе 

экспериментальных данных разработана регрессионная модель второго порядка, описывающая 

изменение величины износа по длине зуба. Статистические показатели модели подтверждают 

её достаточное соответствие результатам экспериментальных исследований. Полученные 

результаты имеют практическое значение для определения наиболее интенсивно изнашиваемых 

участков зубьев ковша, их локального упрочнения, применения защитных покрытий, 

прогнозирования срока службы и повышения эксплуатационной надёжности рабочих органов 

карьерных экскаваторов. 

Ключевые слова: карьерный экскаватор, зуб ковша, абразивный износ, динамическая нагрузка, 

режущая кромка, интенсивность износа, абразивность горных пород, регрессионная модель, 

срок службы. 

Abstract. This article investigates the abrasive wear of open-pit excavator bucket teeth under dynamic 

loading conditions. The effects of contact pressure, friction forces, abrasive particles, and dynamic loads 

arising during excavation on the wear intensity of bucket teeth are analyzed. The study reveals a non-

uniform distribution of wear along characteristic sections of the tooth profile and demonstrates that the 

highest wear occurs at the cutting edge and in the adjacent contact zone. Based on the experimental data, 

a second-order regression model describing the variation in wear along the tooth length is developed. 

The statistical parameters of the model indicate satisfactory agreement with the experimental results. 

The findings are of practical importance for identifying the most intensively worn areas of bucket teeth, 

applying localized strengthening and protective coatings, predicting service life, and improving the 

operational reliability of open-pit excavator working elements. 

Keywords: open-pit excavator, bucket tooth, abrasive wear, dynamic loading, cutting edge, wear 

intensity, rock abrasiveness, regression model, service life. 

yemirilishi, ayniqsa, tog‘ jinslarining fizik-mexanik 

xususiyatlari tez o‘zgarib turadigan sharoitlarda 

yanada kuchayadi. Tog‘ jinslarining qattiqligi, 

abrazivligi va granulometrik tarkibi kesish 

jarayonidagi yuklamalarga bevosita ta’sir ko‘r-

satadi. Tishlar ruxsat etilgan yemirilish darajasiga 

etganda kesish jarayonidagi yuklama 40–50% gacha 

ortishi, ekskavator ish unumdorligining 40% gacha 

kamayishi va yonilg‘i sarfining 30% gacha ortishi 

mumkin. Bunday holatlar kon uskunalarini 

ekspluatasiya qilishda iqtisodiy samaradorlikning 

pasayishiga sabab bo‘ladi [5,6]. 

Qazish jarayonida cho‘mich tishlarining 

yemirilishi bir nechta omillar ta’sirida sodir bo‘ladi. 

Ularga tog‘ jinslarining abrazivligi va qattiqligi, 

kesish jarayonidagi solishtirma yuklama, ish-

qalanish sharoitlari, dinamik zarb yuklamalari 

hamda materialning mexanik va tribologik 

xususiyatlari kiradi. Mazkur omillar ta’sirida 

cho‘mich tishlarida asosan abraziv yemirilish 

kuzatiladi. Abraziv yemirilish jarayonida qattiq 

zarrachalar metall sirtiga botib kirib, uni 

mikroqirqish va plastik deformasiya mexanizmlari 

orqali yemirib boradi [7]. 

Mavjud tadqiqotlarni tahlil qilish shuni 

ko‘rsatadiki, kesuvchi elementlarning yemirilishini 

baholashga qaratilgan ko‘plab modellar ayrim 

omillarnigina hisobga oladi. Ayniqsa, karyer 

ekskavatorlari ishchi a’zolari uchun xos bo‘lgan 

dinamik yuklamalar ta’siri ko‘p hollarda etarlicha 

inobatga olinmagan. Shuningdek, mavjud model-

larda kesuvchi element geometriyasining vaqt 

davomida o‘zgarishi va yemirilish jarayonining 

bosqichma-bosqich rivojlanishi to‘liq aks ettiril-

magan. 

Shu nuqtai nazardan, karyer ekskavatori 

cho‘mich tishlarining dinamik yuklanish sharoitida 

abraziv yemirilishini baholash, tish profili bo‘ylab 

yemirilish intensivligining taqsimlanishini tahlil 

qilish va kesuvchi elementlarning ekspluatasion 

samaradorligini oshirishga qaratilgan amaliy 

xulosalarni asoslash dolzarb hisoblanadi. Mazkur 

tadqiqotning maqsadi karyer ekskavatori cho‘mich 

tishlarining dinamik yuklanish sharoitida abraziv 

yemirilish jarayonini baholash va yemirilishning 

tish profili bo‘ylab taqsimlanish xususiyatlarini 

aniqlashdan iborat [8,9]. 

Adabiyotlar tahlili. Abraziv yemirilish 

jarayonlarini nazariy jihatdan o‘rganish tribologiya 

sohasida olib borilgan fundamental tadqiqotlarga 

asoslanadi. Ushbu sohadagi ilmiy ishlar asosan 

kontakt mexanikasi, abraziv zarrachalarning metall 

sirtiga ta’siri, materialning mexanik xususiyatlari va 

ishqalanish jarayonida yuza qatlamida sodir 

bo‘ladigan o‘zgarishlarni tahlil qilishga qaratilgan. 

Cho‘mich tishlari kabi kesuvchi elementlar uchun 

abraziv yemirilish jarayonini baholashda tog‘ jinsi 

zarrachalarining sirtga ta’siri, ishchi yuzadagi 

yuklama va ishqalanish yo‘li muhim ahamiyatga 

ega [10]. 

Abraziv yemirilish jarayonlarini matematik 

ifodalash bo‘yicha ilk fundamental modellardan biri 

J.F. Archard tomonidan taklif etilgan. Archard 

modeli ishqalanish jarayonida material yo‘qolishini 

normal yuklama, ishqalanish yo‘li va material 

qattiqligiga bog‘liq holda baholaydi. Ushbu model 

tribologiya sohasida keng qo‘llanilsa-da, abraziv 

zarrachalar ta’sirida yuzaga keladigan mikroqirqish 

va plastik deformasiya jarayonlarini to‘liq hisobga 

olmaydi. Shu sababli uni karyer ekskavatori 

cho‘mich tishlarining real ekspluatasiya sharoi-

tidagi yemirilishini baholashda qo‘shimcha omillar 

bilan to‘ldirish zarurati mavjud [11]. 

Kontakt mexanikasi asosida yemirilish 

jarayonlarini tadqiq qilishda I.V. Kragelskiy 

tomonidan ishlab chiqilgan nazariya muhim 

ahamiyatga ega. Ushbu nazariyada kontakt 

yuzalarning haqiqiy maydoni, mikronotekisliklar 

geometriyasi va deformasiya sikli kabi omillar 

hisobga olinadi. Kragelskiy tadqiqotlarida 

ishqalanish jarayonida yuzalarning mikrono-

tekisliklari o‘zaro ta’sirga kirishib, materialning 

plastik deformasiyasi va mikroqirqilishiga olib 

kelishi ko‘rsatib berilgan. Bu yondashuv abraziv 

muhitda ishlaydigan kesuvchi elementlar sirtida 

yuzaga keladigan mexanik ta’sirlarni tushuntirishda 

muhim hisoblanadi [12]. 

Abraziv yemirilish mexanizmini mikro-

mexanik nuqtai nazardan o‘rganishda T. Malxern va 

L.Samuels tomonidan olib borilgan tadqiqotlar 

alohida ahamiyatga ega. Ushbu tadqiqotlarda 

abraziv zarrachalarning metall sirtiga botish chuqur-

ligi va ularning geometrik parametrlari yemirilish 

intensivligiga katta ta’sir ko‘rsatishi aniqlangan. 

Mualliflar abraziv yemirilish jarayonida asosiy 

mexanizmlar sifatida mikroqirqish, yuza plastik 

deformasiyasi va mikrosiqilish jarayonlarini 

ko‘rsatib o‘tganlar [13]. 

Konchilik mashinalari ishchi organlarining 

yemirilish jarayonlarini tadqiq qilishda A.K. Reysh 

tomonidan taklif etilgan empirik model ham muhim 

o‘rin tutadi. Ushbu yondashuvda yemirilish miqdori 

tog‘ jinsining abrazivligi, kontakt yuzasidagi yuk-

lama va materialning mexanik xususiyatlariga 

bog‘liq deb qabul qilinadi. Bu model kon 

mashinalari ishchi elementlari uchun amaliy aha-

miyatga ega bo‘lsa-da, kesish jarayonidagi dinamik 

yuklamalar ta’siri etarli darajada hisobga olinmagan 

[14]. 

Abraziv muhitda ishlaydigan kesuvchi 

elementlarning yemirilishini o‘rganishda U.A. 

Ikromov va M.A. Levintin tomonidan taklif etilgan 

modellar ham muhim ahamiyatga ega. Ushbu 

tadqiqotlarda abraziv zarrachalarning metall sirtiga 

botishi va ularning kontakt yuzasidagi harakati 

asosida materialning yemirilish mexanizmi tahlil 

qilingan. Mualliflar abraziv zarrachalarning o‘l-

chami va kontakt bosimi yemirilish intensivligiga 

asosiy ta’sir etuvchi omillardan biri ekanligini 

ko‘rsatganlar [13]. 

Mavjud hisoblash usullarining tahlili shuni 

ko‘rsatadiki, kesuvchi elementlarning yemirilishini 

baholashga qaratilgan modellar to‘liq emas hamda 

ularning ayrimlari hisoblash nuqtai nazaridan ancha 

murakkab hisoblanadi. Bunday modellarni qo‘llash 

uchun ishqalanish yuzalarining mikrogeometriya 

parametrlari, materialning mexanik va charchoq 

xususiyatlari haqida aniq ma’lumotlar talab etiladi. 

Shu bilan birga, karyer sharoitida ishchi organlarga 

ta’sir qiluvchi yuklamalar o‘zgaruvchan va dinamik 

xarakterga ega bo‘lganligi sababli, yemirilish 

jarayonini baholashda faqat bitta omilga tayangan 

modellar haqiqiy jarayondan sezilarli og‘ishlarga 

olib kelishi mumkin [15,16]. 

Karyer ekskavatorlari cho‘michi kesuvchi 

elementlarining yemirilish miqdorini hisoblash 

usullarini tahlil qilish natijasida ushbu jarayonga 

ta’sir etuvchi bir qator asosiy parametrlar 

aniqlanadi. Ularga kesuvchi elementdagi solish-

tirma yuklama, abraziv zarrachalarning sirtga botish 

chuqurligi, yemirilish yo‘li uzunligi, tog‘ 

jinslarining abrazivlik koeffisienti, yemirilishga 

chidamlilik koeffisienti, kontakt yuzasi o‘lchami, 

nominal siljish yuzasi va eyilgan material hajmi 

kiradi. Ushbu parametrlar cho‘mich tishlarining 

yemirilish jarayonini matematik jihatdan baho-

lashda muhim ahamiyatga ega [5,17]. 

Metodologiya. Ishchi a’zolarning ish jara-

yonidagi dinamik darajasining ularning abraziv 

yemirilishiga ta’sirini baholash bir cho‘michli 

karyer ekskavatorlari cho‘michining tishlari 

misolida ko‘rib chiqildi. Chunki konchilik sanoatida 

hozirgi kunda qazish-yuklash ishlarida asosan bir 

cho‘michli karyer ekskavatorlari keng qo‘llaniladi. 

Ushbu mashinalarning tog‘ jinsi bilan bevosita 

aloqada bo‘ladigan qismlari, ayniqsa cho‘mich 

tishlari, abraziv muhitda intensiv ishqalanish va 

zarbli yuklamalar ta’sirida ishlaydi. 

Ekskavator ishchi a’zolarining abraziv yemi-

rilish xarakterini aniqlash shuni ko‘rsatadiki, 

mashinaning ishlashi paytida tog‘ jinsi bilan 

bevosita aloqada bo‘lgan qismlarida yemirilish 

tezligi bir xil emas. Manbada keltirilgan 

ma’lumotlarga ko‘ra, tog‘ jinslarini qazish-yuklash 

ishlarida ishlaydigan ekskavator cho‘mich tishlari 

kesuvchi qismlarining yemirilish darajasi 1,0 ga 

teng deb qabul qilinganda, ularning yon qirralari 4–

5 marta yuqori yemirilish darajasiga ega bo‘ladi, 

tishlar bilan himoyalangan old yuzalarining so‘nggi 

qirralari esa 15–50 marta kamroq yemiriladi. Bu 

holat cho‘mich tishlarida yemirilishning notekis 

taqsimlanishini ko‘rsatadi [18]. 

Abrazivlanuvchi qismga zarb bilan urilgan 

vaqtda yuzaga keladigan dinamik yuklamalar 

ta’sirida abraziv yemirilish jarayonini baholashdagi 

asosiy qiyinchilik haqiqiy kontakt yuzasini aniq-

lashning murakkabligi bilan bog‘liq. Shu bilan 

birga, abraziv yemirilishning har bir barqaror holat 

jarayoni uchun haqiqiy solishtirma yuklamalar 

ma’lum chegaralarda doimiy bo‘lishi mumkin. 

Biroq solishtirma yuklamalarni raqamli aniqlash 

amaliy jihatdan murakkab bo‘lganligi sababli, 

ularning ta’siri cho‘mich tishi materialining ishlash 

jarayonidagi holati va yemirilish xususiyati orqali 

baholanadi [5]. 

Cho‘mich tishi yuzasi bo‘ylab yemirilish 

intensivligini tahlil qilish maqsadida tish uzunligi 

bo‘yicha 1–7 ta xarakterli uchastka ajratildi. 1–3 

uchastkalar tishning pastki kontakt yuzasiga to‘g‘ri 

kelib, qazish jarayonida tog‘ jinsi bilan ishqalanish 

ta’sirida bo‘ladi. 4-uchastka kesuvchi qirra qismi 

bo‘lib, bu erda kontakt bosimi va abraziv ta’sir eng 

yuqori darajada shakllanadi. 5–7 uchastkalar tish-

ning yuqori qismida joylashgan bo‘lib, tog‘ jinsi 

bilan ikkillamchi sirpanish kontakti yuzaga keladi. 

1-rasm. Ekskavator cho‘michi tishining tog‘ jinsi 

bilan o‘zaro ta’sirida tajriba-sinov uchastkalari 

sxemasi. 

 

Metodologik jihatdan tadqiqot cho‘mich 

tishida abraziv yemirilishning tish profili bo‘ylab 

qanday taqsimlanishini baholashga 1-rasmda 

ko‘rsatilgan. Buning uchun tishning turli 

uchastkalaridagi yemirilish miqdori solishtirildi va 

kesuvchi qirraga yaqin zonalarda yemirilishning 

yuqori darajada shakllanishi asosiy baholash 

mezoni sifatida qaraldi. Ushbu yondashuv cho‘mich 

tishlari qaysi zonalarda ko‘proq yemirilishga 

uchrashini aniqlash va keyingi ekspluatasion 

choralarni belgilash imkonini beradi. 

Muhokama va natijalar. Tadqiqot natijalari 

cho‘mich tishi uzunligi bo‘ylab abraziv yemirilish 

intensivligi bir xil taqsimlanmasligini ko‘rsatadi. 

yemirilish jarayoni, asosan, tishning tog‘ jinsi bilan 

bevosita va eng yuqori kontakt bosimida 

ishlaydigan qismlarida kuchliroq namoyon bo‘ladi. 

Bu holat karyer ekskavatori cho‘mich tishlari ish 

jarayonida turli uchastkalarda turlicha yuklanishga 

duch kelishini tasdiqlaydi. 

Cho‘mich tishi uzunligi bo‘ylab ajratilgan 1–

7 ta uchastkalarda yemirilish miqdorining o‘zgarishi 

tahlil qilinganda, tishning boshlang‘ich qismida, 

ya’ni 1–2 uchastkalarda yemirilish miqdori nisbatan 

kichik ekanligi aniqlanadi. Manbada keltirilgan 

natijalarga ko‘ra, ushbu uchastkalarda yemirilish 

miqdori taxminan 35–70 mm atrofida bo‘ladi. Bu 

zonada tog‘ jinsi bilan kontakt yuklamalari nisbatan 

past bo‘lib, abraziv ta’sir ham kamroq namoyon 

bo‘ladi. 

Tishning o‘rta qismiga yaqinlashgan sari 

yemirilish intensivligi keskin ortib boradi. 3–4 

uchastkalarda yemirilishning maksimal qiymati 

kuzatilib, u taxminan 100–130 mm ga etadi. Bu 

holat mazkur zonada tog‘ jinsi bilan kontakt bosimi, 

ishqalanish kuchlari va abraziv ta’sirning eng 

yuqori bo‘lishi bilan izohlanadi. Ayniqsa, 4-

uchastka kesuvchi qirraga yaqin zona bo‘lganligi 

sababli, unda abraziv zarrachalarning ta’siri va 

material sirtining intensiv yemirilishi kuchli 

namoyon bo‘ladi. 

Tishning keyingi qismida, ya’ni 5–7 

uchastkalarda yemirilish miqdori qayta kamayish 

tendensiyasiga ega. Bu holat ushbu sohalarda 

kontakt yuklamalarining pasayishi va abraziv ta’sir 

intensivligining kamayishi bilan bog‘liq. Demak, 

cho‘mich tishida abraziv yemirilish asosan kesuvchi 

qirra va unga yaqin bo‘lgan kontakt zonasida 

maksimal qiymatga ega bo‘ladi. 

 
2-rasm. Cho‘mich tishining eksperimental 

nuqtalaridagi yemirilish miqdorlarining 

o‘zgarishi. 

 

Olingan natijalar shuni ko‘rsatadiki, karyer 

ekskavatorlari cho‘mich tishlarida yemirilishning 

eng yuqori intensivligi kesuvchi qirra va unga yaqin 

kontakt zonasida kuzatiladi va 2-rasmda grafik 

ko‘rinishda o‘z ifodasini topganligini ko‘rishimiz 

mumkin. Bu esa mazkur zonada konstruksiyani 

mustahkamlash, qotishmalardan foydalanish yoki 

qoplama materiallar qo‘llash zarurligini ko‘rsatadi. 

Bunday yondashuv cho‘mich tishlarining xizmat 

muddatini uzaytirish va ishchi organlarning 

ekspluatasion ishonchliligini oshirishda muhim 

amaliy ahamiyatga ega. 

Cho‘mich tishlarining yemirilish miqdorini 

matematik jihatdan baholashda tish uzunligi bo‘ylab 

yemirilishning avval ortib, keyin kamayishi hisobga 

olindi. Manbada keltirilgan natijalarga ko‘ra, 

yemirilish taqsimoti parabolik qonuniyatga yaqin 

bo‘lib, uni ikkinchi darajali model orqali ifodalash 

mumkin. 

Yemirilish taqsimotining umumiy ko‘rinishi 

quyidagicha qabul qilinadi: 

𝐽(𝑥) = 𝛼 + 𝛽𝑥 − 𝛾𝑥2          (1) 

bu erda: J(x) — tish uzunligi bo‘ylab 

yemirilish miqdori, mm; 

x — tish bo‘ylab tajriba uchastkasining tartib 

raqami; 

α, β, γ — regression koeffisientlar. 

Eksperimental ma’lumotlar asosida yemirilish 

miqdori quyidagi ifoda orqali berilgan: 

𝐽(𝑥) = −26.86 + 69.92𝑥 − 9.08𝑥2         (2) 

3-rasmda ushbu regressiya tenglama va 

cho‘mich tishi profili bo‘ylab yemirilish 

miqdorining 3–4 uchastkalarda maksimal qiymatga 

etib, keyingi uchastkalarda pasayishini ifodalaydi. 

Mazkur model uchun determinasiya koeffisienti 

R²=0.873 bo‘lib, dispersion tahlil natijasida 

Fhisob=13.81>Fjadval =6.94 ekanligi aniqlangan. Bu 

holat yemirilish taqsimotini ifodalovchi model 

eksperimental ma’lumotlar bilan mos kelishini 

ko‘rsatadi. 

 
3-rasm. Regressiya tenglamasi va eksperimental 

tadqiqotlar natijalari asosida tishning turli 

nuqtalaridagi yemirilish miqdorlari. 

 

Tahlillar shuni ko‘rsatadiki, cho‘mich 

tishlarining yemirilish jarayoni faqat umumiy 

ishqalanish ta’siri bilan emas, balki tish profili 

bo‘ylab yuklamalarning notekis taqsimlanishi bilan 

ham bog‘liq. Shu sababli tishning kesuvchi qirraga 

yaqin qismi ish jarayonida eng og‘ir ekspluatasion 

sharoitda bo‘ladi. Bu zonada abraziv zarrachalar 

ta’siri, kontakt bosimi va dinamik yuklamalar 

birgalikda ta’sir qilib, materialning intensiv 

yemirilishiga olib keladi. 

Xulosa. Karyer ekskavatori cho‘mich 

tishlarining dinamik yuklanish sharoitida abraziv 

yemirilishi tahlil qilinganda, tish profili bo‘ylab 

yemirilish miqdori bir xil taqsimlanmasligi 

aniqlandi. yemirilish jarayoni cho‘mich tishining 

tog‘ jinsi bilan bevosita kontaktda bo‘ladigan 

qismlarida, ayniqsa kesuvchi qirra va unga yaqin 

zonada yuqori darajada namoyon bo‘ladi. 

Tadqiqot natijalariga ko‘ra, 1–2 uchastkalarda 

yemirilish miqdori nisbatan past bo‘lib, taxminan 

35–70 mm atrofida qayd etildi. 3–4 uchastkalarda 

esa yemirilish intensivligi keskin ortib, 100–130 

mm gacha etishi aniqlandi. Bu holat mazkur 

zonalarda kontakt bosimi, ishqalanish kuchlari va 

abraziv ta’sirning yuqori darajada shakllanishi bilan 

izohlanadi. 5–7 uchastkalarda yemirilish 

miqdorining qayta kamayishi ushbu sohalarda 

kontakt yuklamalari nisbatan pasayishi bilan 

bog‘liq. 

Yemirilish taqsimotini matematik ifodalash 

uchun ikkinchi darajali model qo‘llanildi. 

eksperimental ma’lumotlar asosida  

𝐽(𝑥) = −26.86 + 69.92𝑥 − 9.08𝑥2           (3) 

 ko‘rinishidagi tenglama berildi. Ushbu model 

cho‘mich tishi uzunligi bo‘ylab yemirilish 

miqdorining avval ortib, keyin kamayishini ifoda-

laydi. Model uchun R²=0.873 va 

Fhisob=13.81>Fjadval=6.94 natijalari uning ekspe-

rimental ma’lumotlarga mosligini ko‘rsatadi. 

Olingan natijalar cho‘mich tishlarining eng 

tez yemiriladigan uchastkalarini aniqlash, ularni 

lokal mustahkamlash, qoplama materiallardan 

foydalanish va texnik xizmat ko‘rsatish interval-

larini asoslash imkonini beradi. Shuningdek, 

yemirilish taqsimotini baholash karyer ekskava-

torlari ishchi organlarining xizmat muddatini 

uzaytirish va ekspluatasion samaradorligini oshi-

rishda amaliy ahamiyatga ega. 

